
SARGAH 1 

PRATHAMAS SARGAH 

ARAN LAN WAWIDANGAN DESA ADAT 

PAWOS 1 

 

1. Desa Adat puniki mawastra Desa Adat Tanggahan Gunung  

2. Jebar kakuwub wawidangannya mewates nyatur : 

a. Sisi Wetan Desa Adat Bungkuan 

b. Sisi Kulon Desa Adat Tanggahan Peken  

c. Sisi Lor Desa Adat Lumbuan  

d. Sisi Kidul Banjar Dinas Persiapan Jalan Bau 

3. Desa punika kawangun antuk karang miwah tegal ayahan Desa. Turmaning nunggil 

dados abanjar. 

 

DWITYAS SARGAH 

PATITIS LAN PAMIKUKUH 

PAWOS 2 

 

1. Desa Adat Tanggahan Gunung ngemagehang pamikukuh minakadi : 

a. Pancasila  

b. Undang-undang Dasar 1945 

c. Tri Hita Karana manut cada Agama Hindu 

 

 

PAWOS 3 

1. Luwir patitis Desa Adat Tanggahan Gunung : 

a. Mikukuhin miwah ngerajegang Aang Hyang Agama 

b. Nginggilang tata prawertine me-Agama 

c. Ngrajegang kesukertan Desa saha pawongannya sekala lan Niskala  

d. Mikukuhin Aig-awig, perarem lan pasuara sewosan  

 



 

TRITYAS SARGAH 

SUKERTAN TATA PAKRAMAN 

PALET 1 

INDIK KRAMA 

PAWOS 4 

1. Sane kebawos Krama Desa Adat Tanggahan Gunung inggih punika kaluwarga sane 

me-Agama Hindu saha ngemong karang Desa/Banjar utawi jumenek ring wawidangan 

Desa Adat Tanggahan Gunung tur Rajeg pawiwahannia. 

2. Tias punika sinanggeh Krama tamiyu, inggih punika krama sane rauh saking dura desa 

sane kabinayang dados 2 (kalih) inggih punika sane me-Agama Hindu, miwah Agama 

sewosan tur jumenek ring wewidangan Desa Adat Tanggahan Gunung. 

 

PAWOS 5 

1. Krama Desa Adat Tanggahan Gunung wenten 3 (tigang) soroh : 

a. Krama Ngarep Desa, kaluarga sane melarapan wed utawi pengrawuh saking warga 

desa siosan, saha ajeg pawiwahannia sane ngamong karang ayah Desa lan guna 

kaya. Krama ngarep kakepah dados 2 (kalih) inggih punika : 

1. Krama ngarep sewungkul : krama sane ngemong karang Desa Gede/Ageng 

2. Krama ngarep mrapat : krama sane ngemong karang Desa ayah mrapat 

b. Sejaba punika wenten krama ngarep Banjar Adat lan Krama banjar dinas inggih 

punika : krama sane sampun mejangkepan sane jumenek ring wewidangan Desa 

Adat Tanggahan Gunung. 

c. Krama Tamiyu sane numbas genah/karang sane ajeg pawiwahannia tur jumenek 

ring wewidangan Desa Adat Tanggahan Gunung. 

2. Krama tan ngarep luire :  

a. Krama nyada inggih punika : 

Krama sane sampun megat ayah tur kagentosin olih ahliwaris nia 

b. Krama penyada inggih punika : 

Krama sane ngentos ayah krama ngarep wiadin ten ngarep tur sane kedadosang 

sekaa teruna teruni ring banjar 

c. Krama bala angkep 



 

3. Krama balu inggih punika : 

Warga ngarep utawi tan ngarep sane silih sinunggil rabi utawi istri nia lina wiadin seda 

nyapian, luire : 

a. Balu mekrambian inggih punika : 

Balu sane madue sentana dereng merabian  

b. Balu ngelistig inggih punika :  

Balu sane tanpa sentana 

4. Krama tapukan, krama sane durung antes ngayah 

5. Krama roban inggih punika krama sane ajeg pawiwahannia tur jenek ring Karang Desa 

Pangarep 

6. Dehaa Truna, inggih punika krama sane ngawit mayusa 14 warsa ngantos 40 warsa 

saha durung mawiwaha. 

PAWOS 6 

1. Ngawit dados Krama ngarep Desa Adat Tanggahan Gunung  

a. Mawiwit ngelinggihin karang Desa antuk tata cara 

b. Mawiwit jumenek mapaumah ring wewidangan palemahan Desa Adat Tanggahan 

Gunung 

c. Malarapan antuk pawiwahan pratisentana mawit angka (1) miwah angka (2) ring 

ajeng 

d. Sangkaning pinunas ngeraga, utawi sangkaning jenek mapaumahan tampek 

wewidangan Desa Adat Tanggahan Gunung saha kacumponin olih krama 

 

PAWOS 7 

1. Tetegenan miwah Swadharma Krama ngarep utawi krama desa, Luire : 

Tategenan Krama Ngarep : 

a. Krama Desa, Br. Adat lan Br. Dinas patut setinut ring daging Awig-awig pesuara, 

sima Dresta miwah sahananing Pararem  

b. Krama Desa keni ayah-ayahan lan pepeson manut pararem  

c. Krama Banjar Adat keni ayah-ayahan lan pepesoan manut Pararem 

d. Krama Banjar Dinas keni ayah-ayahan lan pepesoan manut Pararem  



 

e. Krama tapukan keni urunan mamungkul sakewanten kaluputang saking ayah-

ayahan 

f. Deaa truna keni petedunan manut pinunas Desa utawi Banjar 

g. Prade ngalahin ngayah utawi patedunan silih sinunggil krama metilar sedereng 

puput karya tan pasadok ring prajuru wenang sang krama inucap keni penyambil 

manut perarem  

PAWOS 8 

1. Tategenan Krama Tan Ngarep keni ayah-ayahan manut pararem  

2. Tategenan Krama Balu keni ayah-ayahan manut pararem 

a. Indik Roban/merapat kangkat ngada mawit mayusa 70 (pitung dase) warsa 

b. Luput Petedunan kengin anak alit ubuh sedereng mayusa 16 (nembelas) warsa 

c. Luput petedunan kengin sangkaning dados sadaka, pemangku desa, pemangku 

kahyangan tiga, dulun desa sane cedangga banget tur tan madrue roban sane patut 

nedunin 

PAWOS 9 

1. Krama Desa, Banjar Adat lan Banjar Dinas kedadosang : 

a. Mapoangkid utawi ten tedun, kangkat manut dresta luire : 

1. Ritatkala mapawangun/nasarin, ngraabin sanggah piasan, bale daje, bale 

dangin, bale dauh, kelumpu miwah paon 

2. Ritatkala meyadnya, ngotonin, nyakapang, mesangih, mapasaksi, kicalang 

putra, sakit lan patitrtaan 

3. Maluasan utawi ngeluang 

4. Matepetin lan siosan, mateperin salami asasih 

5. Madue anak alit 

6. Mapuangkid sakit salami tingang rahina nenten dados medal, yening sampun 

kenak/seger mangda mesadok sareng prajuru 

b. Nyada mapiteges wusan ngayah risampune mayusa 60 (enam dase) warsa, 

sajeroning wenten parindik sewosan manut pararem, sang sane Nyada kegentosin 

olih Roban/merapat ring karang ayah Desa inucap 

c. Mogpog ngetut wiadin ngetut ayah saha papeson antuk brana, manut pararem 

majeng ring krama desa sane magenah ring siosan Desa adat utawi Dura Desa 



 

PAWOS 10 

1. Kepatutan Krama Tamiyu : 

a. Krama Tamiyu patut keni iuran administrasi nyabran ngesasih manut pararem 

b. Patut polih petias marupa pitulung ring sejeroning katiben panca bhaya 

c. Krama sane nerima tamiu kepatutang mesadok ring Prajuru Adat lan Banjar tur 

ngerobsundulang sang tamiu, antuk galah arahina 

d. Ritatkala keni kecuntakaan patut ngelaksanaang pemarisuda jagat manut pararem 

 

PAWOS 11 

Swadarmaning krama siosan ayah-ayahan sekadi pawos 7 patut mesadok ring prajuru 

Adat/Dinas prade : 

a. Madue oka mawit ngembas utawi dahe truna kawenangan, kapadik ngerorod utawi 

kejangkapan masengker/maletan aselid 

b. Ngajak wong dudukang/masundulang raga wenang pastika jenek kelawasan 

 

PAWOS 12 

PALET 2 

INDIK PRAJURU LAN DULUN DESA 

1. Prajuru Adat lan Dulun Adat 

a. Prajuru Desa Adat Tanggahan Gunung inggih punika : 

1. Bendesa Adat 

2. Pangliman/Petajuh 

3. Penyarikan  

4. Pecatu./Petengen/Bendahara 

b. Dulu Desa Adat Tanggahan Gunung inggih punika : 

1. Jro Mangku Kahyangan Tiga 

2. Jro Mekel (Penglingsir Desa Adat) 

3. Jro Bendesa 

4. Petajuh 

5. Jro Penyarikan 



 

6. Jro Kelih Br. Adat 

7. Jro Kelih Br. Dinas 

8. Jro kelih Gong 

2. Dulu Adat Patut mawit saking Krama Banjar Adat Tanggahan Gunung  

3. Banjar Adat kaenter olih Kelihan Banjar Adat 

4. Banjar Dinas kaenter olih Kelihan Banjar Dinas  

5. Prajuru Desa Adat, Banjar Adat lan Dinas patut : 

a. Mawit saking Krama Banjar Adat Tanggahan Gunung 

b. Keadegang melarapan antuk pemilihan oleh paruman soang-soang nyabran 5 

(limang) warsa sajawaning wenten parindikan tios tur dados kepilih malih 

c. Maduluran dewa saksi ring Pura Desa 

6. Syarat dados Dulun Adat : 

a. Nenten Ceda Angga 

b. Uning ring pemargin Adat 

c. Mawit saking krama sane sampun jenek 10 (dasa) warsa 

7. Sejabaning punika manut Pasuaran Pemerintah Provinsi Bali mangde keadegang : 

a. Petajuh 

b. Saba Desa 

c. Kerta Desa 

d. Petengen/Bendahara 

8. Ring Desa Adat lan Bnajar Adat taler keadegang serati banten akehnyane manut 

perarem 

PAWOS 13 

1. Bendesa Adat utawi Kelihan Adat kesanggra antuk : 

a. Petajuh utawi pangliman pinake wakil nia 

b. Penyarikan pinaka juru surat 

c. Patengen pinake pengempon Druen Desa 

d. Kelihan Banjar, kelihan gong lan kelihan sekaa, deaa truna akeh nyane manut 

perarem 

e. Kesinoman pinaka juru arah akeh nia manut kawigunan saha magilir nyabran asasih 

 



2. Sajeroning ngenterang sukertan niskala, Bendesa Adat mingsinggihan Pemangku 

Kahyangan Desa 

3. Prajuru ngadegang penglingsir utawi Dulun Desa sane mawiwit Prajuru Lepas wikan 

ring Adat, Agama, sinanggeh parua, kasarengin juru surat/Penyarikan Desa 

 

PAWOS 14 

1. Swadarmaning Prajuru Adat lan Kelihan Banjar : 

a. Ngenterang pelaksana sedaging awig-awig miwah perarem Desa 

b. Nuntun tur ngenterang Krama rawuhing warga desa ngupadi kasukertaan antuk 

patitis 

c. Mawosin kalih niwakang marep ring wicara warga Desa 

d. Pinaka Duta matemuang bawos ring saposire Ugi 

e. Pinaka Duta saking krama Banjar Adat Tanggahan Gunung ke dure desa 

f. Ngericikang sahananing wewangunan ring parahyangan utawi palemahan manut 

pararem 

2. Prade Prajuru utawi Dulu iwang ring laksana keni pamidanda manut perarem 

 

PAWOS 15 

Petias utawi olih-olihan Prajuru utawi Dulun Desa lan Banjar luire : 

a. Luput rerampen  

b. Polih sarma 

c. Petias sewosan manut perarem  

PAWOS 16 

1. Prajuru Desa Adat lan Banjar Adat kegentosin riantukan : 

a. Seda/lina 

b. Tutug Panemaya 

c. Wit saking pikayun utawi pinunas ngerage 

d. Kanorayang duaning iwang pemargi menawi nilar sesana 

 



2. Nganorayang utawi ngentosin Prajuru utawi Dulu-dulu patut sejeroning paruman tur 

kaingkupin antuk Krama sami 

PALET 3 

INDIK KULKUL 

PAWOS 17 

1. Kulkul druen Desa Adat Tanggahan Gunung luire : 

a. Kulkul Pejenengan 

b. Kulkul Desa Adat 

c. Kulkul Banjar Adat 

d. Kulkul Sekaha 

e. Kulkul sewosan manut kehanan  

2. Tabuh tatepakan Kulkul Adat Tanggahan Gunung luire : 

a. Kulkul Pejenengan ketepak alon tur mesangsihan ritatkala wali 

b. Kulkul Desa Adat ketepak kalih tuludan tengeran ngawit ngelaksanayang pekaryan 

utawi parum  

c. Kulkul yening wenten kepancabayaan atuludan bulus 

d. Kulkul Sekeha Gong limang (5) tuludan  

e. Kulkul Daha Truna tigang (3) tuludan  

f. Tetepakan siosan manut perarem 

 

PAWOS 18 

1. Kulkul Adat utawi Banjar lan sekehan tan wenang ketepak yening tan sangkaning 

pituduh Prajuru Desa utawi Banjar aejawaning tetengeran kepancabayaan 

2. Sang nepak tan sangkaning pituduh patut gelis atur supeksa maka buatan panepak yan 

tan sapunika sang mamurung kedanda manut perarem 

3. Suaran kulkul kepancabayaan patut ketedunin antuk warga sami saha makta gegawatan 

manut baya 

4. Kulkul sekeha, semalih kulkul pondokan tan kelugra nyawerin (matehin) sukat utawi 

tengeran kulkul Desa/Banjar prade mamurung taler kedanda manut perarem  

 

 

 



PALET 4 

INDIK PARUMAN 

PAWOS 19 

1. Paruman utawi sangkepan ring Adat Tanggahan Gunung luire ; 

a. Paruman Desa Adat/Banjar kaenter olih Dulu Adat 

b. Paruman Desa Adat kelaksanayang nyabran rahina Tumpek nyabran asasih sahe 

matengeran kulkul 

c. Paruman Banjar Adat Kawentenang ngasasih nyabran rahina Anggrakasih nyabran 

asasih saha matenggeran kulkul 

d. Napkala (patgata kala) makajalaran arah-arah manut kawigunan  

2. Presida umaksana risampun katedunin antuk sang patut ngemiletin sekirang-kirang nia 

aparo langkung asiki, kamanggala antuk tengeran kulkul miwah mabusana Adat saha 

tan kalugra makta sarana wisi widana cane 

3. Maka sarane janggi, pinake pengawit kelaksanayang sep-sepan saha riwusan nyacah 

dedosan geng-alit, manut perarem 

4. Tan kalugra ngawetuang Suara ghoro utawi byuta, yan wenten asapunika keni 

pamidandan beya penyamil kadi dandaning nguman-nguman ring sabha 

5. Pamutus bebawos beriuk sepanggul (ingkup) punika kemanggehang 

6. Prade pidaging paruman tan kacumponin mangde prajuru Desa utawi Banjar ngilikang 

bebawosan saha putusan nia mangde kareremang antuk krama Desa utawi Banjar, 

malih prade tan preside kesungkemin jantos ping tiga (3) prajuru Desa utawi Banjar 

dados nunas bawos ring kerta  Desa manut uleman luire : kamanggeh paingkupan 

Prajuru, ngeraris penglingsir, penguntap paruman 

 

PAWOS 20 

1. Sajeroning Paruman Desa, Bendesa Adat patut nyiarang pemargi ngenterang Desa, 

pamekas nganinin indik : 

a. Munjuk lungsuring pakraman saha ayah-ayahan saluir arta brana druen Desa 

b. Pidabdab prajuru nganinin Utsaha Desa kapungkur 

2. Pamutus paruman Desa sinanggeh pararem maka pamitegep awig-awig 

 

 



PAWOS 21 

1. Paruman Perajuru Desa ngawedalang rerincikan Utsaha Desa kapungkur 

2. Paruman Prajuru utawi Dulun Desa tan kawenang ngamedalang tategenan ring krama 

sedereng kaingkupin antuk krama Desa pamutus sangkepan sang ngawewenang utawi 

ngonekang pararem krama Desa 

 

PALET 5 

INDIK BHAYA 

PAWOS 22 

1. Parindik Bhaya Luire : Jiwa Bhaya Artha Bhaya (Kepandungan) geni bhaya, bhayu 

bhaya, der acara ring agama 

2. Sang Manggihin kahanan Jiwa bhaya, patut nepak kulkul bulus, mapitulung manut 

pawos 18 aksara c 

3. Prade ring Desa kahanin Jiwa bhaya, patut Desane ngaturang bhuta yadnya tur sang 

mayaning katur ring sang ngawiwenang 

4. Prade wenten Jatme memisuh utawi nguman-nguman jatma sios kakeninin pamidanda 

penyamil tebasan Prayascita 

 

PAWOS 23 

1. Sang manggihin kahanan arta bhaya (kemalingan) patut ngulkul bulus mapitulung 

manut ring pawos 18 aksara c utawi sang kemalingan atur supeksa ring Prajuru Desa 

Adat sane pacang nandain saha mawuwuh pengagaskara prade wenten jatma ngemaling 

barang sinanggeh suci 

2. Pretingkah Mepilon ring duste kabaos saruron, utawi prade wenten Jatma manggihin 

maling tan nyadokang ring prajuru, jantos jatma siosan nyaduang pati kadande kadi 

nandaning maling, sakuweh pengargan wit manut cacakan tur prade jantos ping tiga (3) 

melaksana asapunika wenang kasukserahang ring sang ngawiwenang 

3. Prade wenten jatma ngerereh reramon tan pesadok ring sang sane nruenang prade 

kacunduk (ketara) patut kedanda kadi dandaning maling 

 

 



4. Mangde tan ketuweng asing-asing ngranjing ke kubon jatma Tiosan patut : 

a. Matengeran suara (mekaukan) 

b. Ngantos sang nuenang karang rauh utawi mesadok ring pengapit pinih nampek 

maka buatan pengranjinge 

c. Pemedal karang nia kesawenin maka cihna pengerawuh rikala suwung 

PALET 6 

INDIK DRUWEN DESA 

PAWOS 24 

1. Padruwen Desa Adat Tanggahan Gunung sekadi ring sor : 

a. Pura Kahyangan Desa, luire : 

1. Kahyangan Tiga 

2. Pura Panyungsungan/Pura Subak sane mawasta pura sarikuning 

b. Tanah Tegalan 

c. Karang Ayahan Desa 

d. Setra pelebahan  

e. Pelaba Pura 

f. Lelanguan minakadi tetabuhan lan ilen-ilen luire : lekita-lekita, pipil krama, awig-

awig pesuara lan pararem 

g. LPD (Lembaga Perkreditan Desa) 

h. CBD (Bantuan/Hibah saking guru Wisesa) 

2. Olih-olihan Desa Aat Tanggahan Gunung : 

a. Olih-olohan saking pelaba Desa 

b. Urunan Krama Desa Adat 

c. Paica saking Guru Wisesa 

d. Dana Punia siosan sane patut 

 

 

 

 

 

 

 

 



PAWOS 25 

1. Prajuru Desa Adat patut ngetangang pamuput laba pura lan sepenunggilang druwen 

Desa 

2. Pikolih lan pemupon nia kaanggen prebia piodalan saha wewangunan ring pura miwah 

anggen kebuatan Desa Adat 

3. Nyabran pesangkepan Desa Prajuru Pangemong Druwen Desa ngawentenan parindikan 

munjuk lungsuring padruwen Desa ring Krama Desa 

4. Sakeluir druwen Desa patut wenten ilikitan nia 

5. Tan kalugra ngadol utawi ngesakan padruwen Desa 

6. Pidabdab indik kawentenan LPD lan CBD manut pararem  

 

PALET 7 

INDIK PENYAGGRAN BANJAR 

PAWOS 26 

Krama Desa rikala ngawentenan karya suka-duka patut kasanggra antuk banjar, luire : 

a. Prade ngewangun Pitra Yadnya utawi Manusa Yadnya manut pinunas sang medue 

karya 

b. Pangromba karya apuputan 

c. Pengingu Pitra Yadnya prade saking semengan ngantos wengi katuran pengingu 

ngantos ping kalih 

 

CATUR SARGAH 

SUKERTA TATA AGAMA 

PALET 1 

INDIK DEWA YADNYA 

PAWOS 27 

1. Palinggih panyiwian sawidangan Desa Adat Tanggahan Gunung, luire : 

a. Pura kahyangan Tiga, Pura Puseh, Penataran Bale Agung lan Pura Dalem  

b. Pura Ulun Suwi/subak Sari Kuning 

c. Pura Ratu Gede Penyarikan 

 



d. Pura Bukitan 

e. Pura Dalem Suci 

2. Rahina Piodalan Soang-soang kahyangan inucap kadi ring sor : 

a. Ring Kahyangan Tiga 

b. Pura Puseh Penataran Bale Agung ritatkala Purnama Jiesta sinarengan ring Pura 

Dalem Suci 

c. Pura Bukitan kemargiang tigang rahina sadurung Purnama Jista 

d. Pura Dalem kemargiang ring Tilem kesanga sampun mesineb/ngeluur 

e. Pura Ulun Suwi/Subak Sarikuning kemargiang ritatkala dina Tumpek Uduh 

(Pengatag) 

f. Pura Ratu gede penyarikan ritatkala Purnama sasih kepitu 

3. Siosan ngemargiang piodalan ring wewidangan Desa Adat Tanggahan Gunung taler 

kemargiang upacara ngaturang Bakti Penamiyu ritatkala dina Tilem Kelima nampi 

sasih ke enem kesanggraantuk krama Banjar Adat, siosan pinika taler kemargiang 

upacara Pecaruan Godel ring jaba sisi Pura Dalem ritatkala kesanga nyabran 3 (tiga) 

warsa apisan. 

Ring pura ulun suwi/subak Sarikuning ngaturang Guling awarsa apisan ring piodalan 

nyane. 

4. Siosan ritatkala ngemargiang pengrupukan ring Tilem Kesanga ngemargiang pecaruan 

ring Ulun Desa lan sisi Desa Badelod ngangge sanggah cucuk medaging kuku rambut 

ayam lan tandingan cacahan akehnyane 108 tanding, kesanggra antuk Krama Banjar 

Adat sami, sambil makta pepranian soang-soang tur ngawentenang bebacakan krama 

Banjar Adat. 

5. Pengaci ring Pura inucap manut kecaping Sastra Agama, saha kelaksanayang Nista, 

Madya, Utama, nganutin kawentenan dresta lan pararem 

6. Pengempon soang-soang pura manut dresta kadi ring sor : 

a. Pura Puseh Penataran Bale Agung lan Pura Bukitan keempon olih Krama Desa 

b. Pura Dalem keempon olih Krama Banjar Adat 

c. Pura Ulun Suwi/Subak Sarikuning keempon olih Krama Banjar Adat 

d. Pura Ratu Gede Penyarikan keempon olih Krama Banjar Adat 

 

 



PAWOS 28 

1. Ring soang-soang Pura inucap kawentenang Pemong-mong utawi Pemangku 

2. Ngadegang Pemangku manut dudonan : 

a. Nyanjan utawi masemurung soang-soang mapiteges mapinunas ring ajeng natar 

pura soang-soang, utawiring balian sonteng lan sapenunggilannia 

b. Turunan utawi warisan luire : kecatri, kapalih katunjuk olih krama Desa utawi 

Banjar 

3. Tan kawenang keanggen Pemangku luire : 

a. Cedangga luire Peceng, Perot, cungih lan sepenunggilannia 

b. Sang sapa sira ugi sane tan kepatutang manut pararem 

c. Sakit ila, buduh, wiadin edan  

d. Sane maderbe kesucian urip tan becik 

4. Prabea kepemangkuan : 

a. Mediksa Widhi (ngewintenin) kamedalin saha kelaksanayang antuk sang 

ngadegang menakadi krama desa utawi pengempon 

b. Pitra Yadnya riwekas Prade keluarga pemangku tan mresidayang patut 

kesungkemin antuk Krama Desa utawi pengempon sanistannia Beahmana 

prayascita manut pararem 

c. Pemangku patut ngamanggehang sasananing kepemangkuan  

 

PAWOS 29 

SWADARMANING PEMANGKU 

1. Swadarmaning Pemangku luire : 

a. Ngenterang upacara piodalan ring kahyangan utawi soang-soang pekubon krama 

b. Tan wenag salab-sulub yan mamurung wenang pemangku inucap nyepuhin raga 

c. Prade silih sinunggil Pemangku kapialang utawi cuntaka kengin nyelang pemangku 

siosan utawi nuwur sang sulinggih 

d. Semalih yan sampun Pemangku ngayah tigang rahina ring pura, kancit wenten 

kaluwarga lina, pemangku inucap tan kene cuntaka, sakewanten pemangku inucap 

ten dados budal salami piodalan  

e. Prade tiwak sekadi kecape ring ajeng kengin kapekelengin olih Prajuru Desa 

 



2. Petias Utawi olih-olihan Pemangku luire : 

a. Pembagian 1/3 saking sarin canang  

b. Upon pelaba tegal manut pararem 

c. Luput Pekaryan, rerampen/reramon, pedagingan keni kadi patut 

 

PAWOS 30 

1. Pemangku kegentosin riantukan : 

a. Lina  

b. Pinunas ngeraga menawi sungkan-sungkanan lan sapanunggillannia 

c. Kawusan antuk krama menawi melaksana sane tan patut (asta dusta) 

2. Prade Pemangku kawusang sangkaning melaksana asta-dusta, keni pemidanda manut 

pararem saha ngewaliang prabea pawintenan 

 

PAWOS 31 

Kasukertan kahyangan ring Desa Pakraman 

(1)    Sane nenten kalugra ngranjing ka Pura luire : 

ha.  Sang katiben cuntaka, minakadi : 

  1      Sebel kandel, ngraja sewala salami dereng mabersih 

  2      Sebel madruwe putra, sajeroning 42 rahina, kruron 

  3      Sebel pengantenan, sedereng mabiakala 

  4      Sebel sangkaning apadem manut sengker 

 na.  Makta sahaning sane kasinanggeh ngletehin 

 ca.  Wewalungan suku pat, sajawaning rikala mapepade 

 ra.  Mabusane sane tan manut kadi tata caraning ngranjing ka Pura 

 ka.  Anak alit sadereng mayusa enem sasih 

 da.  Sadereng polih wak-wakan ( pituduh ) Prajuru Desa 

 



 ta. Macecepin anak alit ring Natar Pura 

(2) Busana ngranjing ka Pura wenang nganutin dresta minakadi : 

ha.  Ritatkala ngaturang ayah, mawastra lan nylempot 

na. Ritatkala ngaturang sembah, mabusana jangkep 

ca.  Siosan kadi ring ajeng nenten kalugra, sajawaning sampun pituduh prajuru 

(3) Parilaksana tan kawenangan ring Pura, luire : 

ha.  Masuara sane kasinanggeh wak purusya, wak capala 

na.  Makoratan, mabacin, mawarih, masanggama 

ca.  Masumpah utawi macoran sajawaning pituduh Prajuru Desa  

ra.  Ngias raga sajawaning pandita niwah pinandita 

ka.  Munggah tedun ring palinggih sajawaning pituduh Prajuru Desa 

(4) Sane mamurug kadi kecaping ring ajeng, keni pamidanda pamrasyascita sepatutnya 

 

PAWOS 32 

(1) Yan wenten jatma karawuhan ring Pura kapintonin prade rumasa kasumangsayan, yan 

tan wiakta jatma punika inucap kasisipang manut pararem 

(2) Prade ring kahyangan kahanan durmanggala, minakadi panca bhaya, pemangku patut 

digelis nyadokang ring prajuru Desa Pakraman mangda marumang Krama Desa tur 

ngawentenang upacara sepatutnya. 

PALET 2 

INDIK RSI YADNYA 

PAWOS 33 

(1) Sang pacang madeg Pandita urawi Pinandita minakadi Balian sonteng, dalang, saluire 

jagi ngenterang yadnya patut masadok ring Prajuru Desa kalih Parisada Hindu Darma 

(2) Prajuru Desa Pakraman patut nitenin tur wenang  ngalangin prade wenten kacihna 

lempas ring sastra utawi drestane, tur sareng nyaksinin upacara saha nyiarang ring 

paruman Desa tegep rauhing wates kawenangan pangenter yadnya 

(3) Karma desa patut ngaturang ayah sapamadeg miwah ring panglepas sang Pandita utawi 

pinandita rikewas, kantuntun antuk prajuru 

 

 

 

 



PAWOS 34 

(1) Sang Pandita utawi Pinandita patut ngeriyinang ngayuning ring wewidangan jagat Desa 

Pakraman sesampune, wawu muputang yadnya kajebar jagat utawi kadura Desa 

(2) Karma Desa sami sareng nitening katuntut antuk prajuru, mangda sahanan yadnya sane 

kawentenang kaicen pamuput oleh pandita utawi pinandita manut kawenangannya 

soang-soang 

PALET 3 

INDIK PITRA YADNYA 

PAWOS 35 

Dudonan pamargi Pitra Yadnya : 

(1) Pangupakara sang lina : 

ha. Kapendem utawi kageseng, makacihna pakingsan ring ibu pertiwi utawi ring 

Bhatara Brahma, salami mupulang prabeya 

na.  Atiwa - tiwa ( Upacara Pengabenan ) 5 (Limang) masa apisan 

(2) Upacara atma wedana  ( Ngeroras ) 

(3) Upacara Mendak Nuntun Dewa Hyang 

PAWOS 36 

Swadarmaning lan tetegenan karma prade wenten sinalih tunggil warga kelayu sekaran : 

(1) Sang kaduhkitan patut : 

ha. Nyadokang ring Prajuru tur nunas tetimbang ring kawentenan nyane 

na.  Ngaturin Krama Desa ngrombo makarya eteh – eteh sawa kadulurin 

panyambrama canang sasidan antuk 

(2) Swadarmaning Prajuru Desa Pakraman  

ha.  Prajuru Desa maritatas pamargin sang kaduhkitan, napike pacing kapendem, 

makingsan riin utawi lantur kaabenang  

na.  Prade kapendem, raris kawentenang kulkul patahu antuk pawos 15 (2) aksara 

ha, antuk Prajuru Desa  

ca. Penyanggran Banjar selanturnya : 

1 Soang – soang karma banjar nedunin patus manut pararem  

 



2 Ngrombo ngaryaning eteh – eteh sawa saha kasarengin antuk karma sane 

rauh mamidara 

1 Sami karma nganter ke setra jantos pamendeme puput 

2 Tan kengin nglelet langkung ring 7 ( pitung ) rahina, tur parut polih 

pagebagan anut paetangan Prajuru Desa 

3 Tan kalugra nginepang bangbang  

(3) Prade wenten lina, rikala rahina kekeran kepatutang mendem tanpasadok tur mamargi 

wengi ( ngemaling ) 

(4) Pemargi pamendeman utawi pangabenan mangda nganutin sastra Agama lan Dresta 

PAWOS 37 

(1) Sane kasinanggeh kacuntakan sekadi ring sor : 

ha.  Cuntaka antu lina  

na. Cuntaka antuk ngraja sewala 

ca. Cuntaka antuk ngembasang putra  

ra. Cuntaka antuk keruron 

ka. Cuntaka antuk pawiwahan  

da. Cuntaka antuk damia gamana  

ta. Cuntaka antuk salah timpal 

sa. Cuntaka yening wenten anak istri mabot nenten keupakara pabiakawonan tur 

pewidi – widana  

wa. Cuntaka antuk mamitra ngalang  

ma. Cuntakan wenten anak istri ngewentenang putra kembar utawi buncing karma 

Banjar Adat / Desa kacuntakaan  

(2) Sengker cuntaka manut kawentenania : 

ha.  Cuntaka kalayu sekaran, cuntaka kantos masapuh manut dresta 

na.  Cuntaka ngraja sewala, 3 rahina ngawit saking ngraja sewala utawi selamaning 

ngraja sewala  

ca. Cuntaka ngembasang putra, 42 rahina ( abulan pitung dina ) ngawit saking 

putrane embas, utawi ngantos sampun kaupakara makambuhan tur 

maprayascita manut sekadi agama ring sane istri, tur ane lanang sesampune 

ngelepas aon 

 



ra. Cuntaka keruron abulan pitung dina ( 42 hari ) tur sampun matirta 

pamerayascita 

ka.  Cuntaka pawiwahan, cuntakanya ngantos sesampune matirta pabiakawonan 

da.  Cuntaka gamia gamana, cuntakania ngantos sesampune kapalasang/masapihan 

tur sampun kawentenang, pamrasyascita raga, pemrasyacita Desa Pakraman 

utawi Kahyangan Desa 

ta.  Cuntaka salah timpal, kapatutang ngantos mawidi – widana manut agama Hindu 

sa. Cuntaka anak istri mobot wenten kewentenang upacara pabikawonan, 

cuntakannia ngantos kawentenang upakara pabiakawonan 

wa. Cuntaka mamitra ngalang, cuntakania ngantos kawentenang upacara 

pabiyakonan  

la. Cuntaka ngembas putra nenten kawentenang upakara pawidi widana, 

cuntakania ngantos wenten sane mameras sang putra, tur sampun kawentenang 

upakara manut agama Hindu 

 

(3) Cuntaka kalayu sekaran utawi kepademan : 

ha. Kelayu sekaran cuntakania : 

1 Cuntaka Desa rauhing 3 ( tigang )  rahina ri wusan medem utawi sesampun 

polih prayascita ( mesapuh ) 

2 Kuluwargania sajeroning pekarangan ngantos 12 ( roras ) rahina 

na.  Keaben cuntakania : 

Sang nyambut karya pitra yadnya cuntakania ngawit saking ngaryanin sanganan 

ngantos 12 ( roras ) rahina sesampun pemargin yadnya  

(4) Tan Keneng cuntaka luire : 

ha. Sang Sulinggih 

na. Pamangku Kahyangan Desa 

 

 

 

 

 

 



PAWOS 38 

(1) Atiwa-tiwa ( pengabenan ) kamargiang antuk : 

ha. Sawa Resi 

na.  Sawa Prateka 

ca.  Nyuasta 

ra. Sawa Geni 

(2) Panemaya pengabenan wenten 2 ( kalih ) pawos : 

ha.  Ngaben dadakan kadadosang sajeroning (7 rahina saking kapademan) tur 

kamargiang Nyawa Geni, sateos ring sang Maekajati utawi Dwijati 

na. Ngaben ngemasa, nyabran 5 (lima) warsa tur kamargiang antuk ngerombong 

ca. Sang sapasira pacang metilar utawi ngeranjingang sawa patut satinut ring 

daging pararem 

(3) Dudonan pengabenan ngawit saking ngagah (lina), ngeseng ngantos pengiriman 

PAWOS 39 

(1) Papatusan pengabenan wenten kalih pawos : 

ha.  Ngaben ngamasa pepatusan manut pararem 

na. Ngaben dadakan pateh sekadi patus lina kapendem / ngurug  

(2) Papatusan kelayusekaran, manut pararem 

(3) Pangingune ring Krama Desa manut abot dangan kawentenan karya 

 

PALET 4 

INDIK MANUSA YADNYA 

PAWOS 40 

(1) Manusa yadnya inggih punika upacara-upacara dharmaning manusa, ngawit saking 

patemoning kama bang lan kama petak sajeroning garba ngantos lampu riwekas 

(2) Upacara kadi ring ajeng madudonan sakadi ring sor : 

ha. Magedong-gedongan duk pangrempinian I Biang 

na. Duk sang kamareke medal 

ca. Kepus Pungsed 

 

 



ra.  Roras rahina 

ka. Tutug akambuhan ( 42 rahina ) 

da. Tigang sasih ( 3 bulan ) 

ta.  Pawetuan/oton/odalan ( 6 bulan ) 

sa. Tutug Kelih ( ngraja wadone, ngembakin lanange) 

wa. Matatah/mapandes 

la.  Mawiwaha 

ma. Mawinten 

(3) Upacara-uapacara inucap nista, madya, utama manut sastra agama saha catur dresta, 

maka buatan Desa dresta, ngawinang sima cara Desa 

 

PALET 5 

INDIK BHUTA YADNYA 

PAWOS 41 

(1) Bhuta yadnya inggih punika upacara – upacara biakala ring pertiwi lan kahyangan, 

sarwa prani saha upacara-upacara ring bebutan. 

(2) Upacara pabiakala ring sarwa prani luire : 

ha.  Ring sarwa tumuwuh rikala tumpek pengatag ( Saniscara Kliwon Wariga ) 

na. Ring sarwa ingon – ingon rikala tumpek andang ( Saniscara Kliwon Uye ) 

ca. Upacara pekala – kalaan manusa manut wiguna kabaos pabiakala 

(3) Upacara pabiakala ring pertiwi, kahyangan lan babutan kawastanin macaru 

(4) Pacaruan inucap ring ajeng nista, madya, utama manut wiguna kadi ring sor : 

ha. Eka sata 

na. Panca Sata 

ca. Tawur Agung 

ra. Panca Sanak 

ka. Rsi Gana 

da.  Panca Kelud 

ta. Balik Sumpah 

 

 

 

 



(5) Sajawaning kadi ring ajeng kawentenang upacara :  

ha. Majot – jotan utawi yadnya sesa nyabran wusan ngerateng 

na. Masapuh – sapuh rikala pacing wali ring pura 

 

PAWOS 42 

(1) Nyabran ngewarsa rikalaning Tilem Kasanga kawentenang Tawur kasangan ring 

peteluan agung ketah kabaos Ngerupuk, maka cihna pacang mapag rahina penyepian 

benjangne 

(2) Berata penyepian sane patut kamargiang antuk Krama Desa : 

ha. Amati Geni  : tan kengin maapi – api  

na. Amati Karya  : tan kengin nyambut karya 

ca.  Amati Lelanguan : tan kengin maoneng – oneng, masuara ghora lan 

sapanunggilannya 

ra. Amati Lelungaan : tan kengin malancaran merika – meriki  

(3) Pabrataan inucap kamargiang saking semeng ngantos ngedaslemah  

(4) Sang mamurug kecaping ajeng keni pamidanda, manut pararem, kemargiang antuk 

patelik ( pecalang Desa ) 

(5) Riwus rahina Nyepi ( benjangne ) maka cihna pengawit Icaka Warsa patut soang – 

soang krama Desa sami ngaksama ( Dharma Shanti ) 

(6) Nyabran warsa, titatkala nampi Tilem ke 6 ( enam ) ngelaksanayang upacara ngaturang 

bhakti / bhakti penamyu ring natar jaba sisi Pura Puseh Penataran Bale Agung 

 

 

 

 

 

 

 

 



PANCAMAS SARGAH 

SUKERTA TATA PAWONGAN 

Palet 1 

Indik Pawiwahan 

PAWOS 43 

(1) Pawiwahan inggih punika patemoning purusa pradana malarapan panunggalan kayun 

suka cita kadulurin upasaksi sekala-niskala 

(2) Pamargi pawiwahan luire : 

ha. Pepandikan, kamanggala antuk pakrunan 

na. ngerorod, ngrangkat riin wawu kakrunayang 

ca. nyeburin, utawi sentana nyeburin 

(3) Pidabdab sang pacang mawiwaha patut : 

ha. sampun manggeh daha truna (prasida nganutin Undang-undang perkawinan) 

na. sangkaning pada tresna (tan kepaksa) 

ca. kawisudayang (sudi widani) prade pengambilan tios agama 

(4) Pamargin pawiwahan mangda nganutin Undang-undang Perkawinan saking sang 

ngawiwenang 

PAWOS 44 

(1) Pawiwahan sane kapatutang ring desa sekadi ring sor 

ha. Patut kamargiang pabiakala tur kasaksiang sekala niskala antuk pandita/pinandita 

na. wenten upasaksi prajuru sane mapakelingang utawi ngilikitayang pawiwahan  

ca. pawiwahan inucap kalikitayang manut uger-uger sang rumawos 

(2) Pawiwahan sane tan manut kadi ring ajeng kasinanggeh tan patut 

 

PAWOS 45 

Tata caraning Perabian patut sekadi ring sor : 

(1) Sapasira ugi pacang ngwarangang kulawargannya patut masadok ring Prajuru Desa 

salantur nyane prajuru maritatas manut tan manut indik perabiane 

 

 



(2) Pamargin parindikan manut dudonan : 

Ha. Pakrunan jantos ping tiga, saha soang-soang malarapan : 

1. Kapertama antuk canang pejati 

2. Kaping kalih antuk canang lan sajeng 

3. Kaping tiga antuk tipat bantal 

Na. Risampun mapragat raris sang istri sareng budal ring pakubon sang lanang, saha 

kalanturang antuk pabiakala 

Ca. mangda puput tumuwus sekala niskala, raris kulawarga purusa makta pejati ring 

marajan pradanane 

(3) Prade ngrorod/ngangkat patut : 

Saking purusa ngewentenang pangelukuan antuk duta saksi sakirangnya 2 (kalih) diri 

kadulurin sewala patra pada Rna 

(4) Sajeroning makurenan/ngangkat patut : 

Ha. Kamanggala sakeng purusa antuk geng pangampura majeng ring kulawarga 

pradana 

Na. kaigumang baos indik idih pakidih utawi palegayan arep ring kulawarga pradana 

Ca. kacihnayang indik kapurusa utawi prade sentana rajeg kajejerang, kapatutang 

ngidih anak lanang sane kabaos pawiwahan nyeburin tur risampun sulur pamerasan 

kategepin kamanggehang sentana nyeburin 

Ra. Prade panglukuan tan katerima pakrunan kamargiang jantos ping tiga 

(5) Pakrabkambean mapiteges upacara, tinas apadang (puput) mapikuren, manut sekadi 

ring sor : 

Ha. Sajeroning kabaos ambe, kalaksanayang ring sekala niskala antuk sarana jejauman 

miwah pawidhi-widana 

1. Jejauman punika ngambe, kalaksanayang pawarangan/pakulawarga pradana 

lan purusa 

2. Widhi widana pinaka pejati niskala mapami mepamit pradana ring pamrajan 

kamulanya 

Na. sajeroning baos kerab kambe palaksana ring sekala : 

1. Antuk panyaksi karma desa duaning kakerabang utawi antuk tengeran kulkul 

2. Pamekas penyaksi prajuru saha ngilikitayang 

 



(6) Ha. Pinaka penutup lan pitegep upasaksi ring Desa Adat ring niskala patut ngaturang 

klaci ring Pura Puseh Penataran Bale Agung indik sarana upacara manut sekadi ring 

sor : 

- Ngaturang pejati 

- Ngatrurang jinah bolong 500 (limangatus kepeng yening ke ambil pradana) 

- Ngaturang jinah bolong 250 (satak seket kepeng yening ngambil ring dura Desa 

lan sami-sami saking desa, tur kelaksanayang manut pararem 

Na. Sang sane sampun makurenan sampun mobot kapertama mayusa 6-7 bulan mangda 

ngaturang upacara ring Pura Puseh Penataran Bale Agung manut sekadi ngaturang 

pejati putih tur meruntutan antuk ayam putih tulus 5 ukud 

Ca. Ritatkala wenten ngemedalang oke kembar utawi buncing mangda ngelaksanayang 

upacara mesadi utawi melukat nyuciang anak alit punika, pemargi punika apisan 

kelaksanayang taler melasti nyuciang Ida Batara kahyangan tiga tedun kabeh ring 

genah pesiraman (Beji) utawi segara. 

Palet 2 

Indik Nyapian (Balu) 

PAWOS 46 

(1) Pawiwahan prasida kawusang malarapan antuk palas marabian utawi kapademang 

(2) Wusan mapikuran riantukan silih sinunggil lina mapiteges balu, makadi balu lanang istri 

(3) Palas marabian mapikurenan inggih punika sangkaning mawiwit wicara 

(4) Sang ayat palas marabian atur supeksa pailikitan riin ring sang rumawos. 

Pengadilan Negeri wastu tinas apadang pamutuse kabaos nyapian, wawu Prajuru Desa 

nyiarang kawentenannya ring Desa Adat 

 

PAWOS 47 

(1) Tata cara palas marabian sakadi ring sor : 

Ha. Pagunakayan polih pahan pada 

Na. Pabekel, tatadan soang-soang kakuasaan niri-niri miwah kakuasa antuk purusa 

Ca. Ngawurang miwah ngupajiwan pratisentana manut swadarmaning guru rupaka  

Ra. Ngelung jinah bolong logika Prajuru Desa 

(2) Prade ri wekas sang palas kacihna adungan malih patut : 

Ngamargiang pawiwahan malih. 

 



PAWOS 48 

(1) Sang balu kabinayang dados : 

Ha. Balu wit sentana ( sentana rajeg ) miwah balu luh boya sentana 

Na. Balu muani kapurusa ( wit sentanan ) kapurusan miwah balu muani nyeburin (boya 

sentana nyeburin) 

(2) Swadarmaning balu inucap patut : 

Ha. Ngamanggehang patibrata tan kengin ngamargiang paradara/dratikrama 

Na. Nguwasayang waris gunakaya, tan dados ngadol ngadeang, makidihang lan siosan 

punika, sajawaning kabenasang saking pianak utawi kaluwarga pinih tampek saking 

rabina prade okane kantun alit-alit 

Ca. Kengin ngidih sentana prade wenten pidabdab sadurung sinalih tunggil lina, saha 

kabebasang antuk kulawarga sinanggeh kapurusa 

Ra. Kawenangan mawiwaha malih, yen wenten kabebasan manut aksara ring ajeng 

(3) Balu kaucap tan pageh kadi ring sor : 

Ha. Drati kama utawi paradara  

Na. Matilar saking pakubon tanpasadok jantos 2 (kalih) warsa  

Ca. Lempas ring swadarma sios-siosan tanprasida ngesihin, solah maprawerti arep ring 

pituduh kulawarga purusa 

 

PAWOS 49 

(1) Krama  Desa Adat Tanggahan Gunung tan kepatutang ngerabi wong arabi, prade 

wamupug kadanda manut pararem saha tan prade tan kebawosang ring Desa Adat patut 

kesukserahang ring sang ngawewenang 

 

Palet 3 

Indik Sentana 

PAWOS 50 

(1) Sentana wenten kalih pawos, sane kaucap prati sentana miwah sentana paperasan 

(2) Pratisantana inggih punika sentana sane matu saking pawiwahan kapatut 

(3) Prade pawiwahan tan ngawetuang sentanan kengin ngidih sentana antuk upasaksi sekala-

niskala sane kawastaning sentana paperasan 

 



(4) Prade pawiwahan tan kapatut ngawetuang sentana mangda tan kantun kewastanin 

babinjat utawi astra patut kamanggala antuk panyangaskara 

(5) Sentana rajeng inggih punika prati sentana waton (pradana) sane kamanggehang lanang 

(purusa) tur sampun ngelaksanayang pawiwahan  

(6) Sang sane kearsayang sentana rajeg inucap mawiwit 4 (papat) inggih punika : 

Ha. Prati sentana waton tunggal utawi silih sinunggil pratisentana wadon yaning 

makasami pratisentana wadon 

Na. Sampun kamanggehang dados prati sentana (purusa)  

Ca. Kapawiwahan kaceburin, kautsayang antuk jatma sane maagama Hindu utawi jatma 

sane maagama siosan sane sampun ngelaksanayang sudiwadani 

Ra. Sane manggehang sentana rajeg patut mapasadok ring Prajuru Desa, Prajuru Desa 

patut nyiarang ring Desa Adat 

 

PAWOS 51 

(1) Ngangkat sentana manut dudonan patut maka cihna artha brana pamerasan sane 

kesaksiang sekala niskala 

(2) Sapasira ugi pacang ngidih sentana patut masadok ring bandesa sanistane asasih 

sadurung pamerasan 

(3) Bandesa patut nyiarang ring sawidangan Desa Adat sang sapasira ugi rumasa tan lila 

mangda masengker kali wuku sadurung pamerasan masadok ring Bendesa Desa Adat 

(4) Prajuru Desa digelis maosin saha ngicenin pamutus nepek ring catur dresta miwah 

parerem 

(5) Prade sulur paperasan tan manut kecaping ajeg Prajuru Desa wenang mangde sang 

pacang makarya saha ngicenin pamutus mangda kapuputang riin bebaosan salur utawi 

wicarannya 

PAWOS 52 

(1) Paperasan sane kapatutang ring Desa risampun maka cihna : 

Ha. Widi widana pamerasan  

Na. Kasaksinin antuk Prajuru Desa utawi ngilikitayang 

Ca. kasiarang ring wewidangan Desane 

 

 

 



(2) Sane kapatutin peras anggen sentana kadi ring sor : 

Ha. Jatma maagama Hindu  

Na. Kulawarga saking purusa, prade tan wenten saking Pradana yening taler tan wenten 

wawu kengin sakama-kama (saking kayun) 

Ca. Kautamayang saking waris pancer kapurusa  

Ra. Sinalih tunggil mawiwit saking kulawarga tunggal sanggah utawi mrajan, lan dadia, 

utawi ngambil anak tios sakewanten sang maagama Hindu 

(3) Kengin ngangkat sentana langkung ring adiri, lanang wiadin wadon 

 

Palet 4 

Indik Warisan 

PAWOS 53 

(1) Warisan inggih punika artha brana saha ayah-ayahan ngupadi sukerta sekala niskala 

saking kaluhurannya arep ring turunanya 

(2) Karang sinanggeh warisa luwire : 

Ha. Due tengah mekadi tegal ayahan desa kahyangan pusaka siwa krana lan sane siosan 

Na. Pagunakaya tatadan / jiwadana utang piutang  

(3) Wawu kengin kabaos warisan prade wenten : 

Ha. Mapitutur (pawaris) 

Na. Keturunan (alih waris) 

Ca. Arta brana tategenan (ayah-ayahan) maka cihna warisan  

 

PAWOS 54 

(1) Ahli waris, luire : 

Ha. Pratisentana purusa 

Na. Pratisentana (sentana rajeg) 

Ca. Sentana paperasan lanang/wadon 

(2) Kang sinanggeh warisan luire : 

Ha. Turunan purusa pernah ngunggahang makadi reraman lanang, pekak selanturanya 

rerame, misan, mindon 

 

 



Na. Turunan purusa pernah kesamping makadi keponakan dimisan miwah mindon 

Ca. Sentana paperasan lanang/wadon 

(3) Swadarmaning alih waris patut : 

Ha. Nerima saha ngutsahayang tetamian pahan kaluhurannya minakadi ngempon 

sanggah/ merajan, pura saha pangpakarannia miwah peayah-ayahan pewaris  

Na. Ngabenang pewaris saha ngelanturang upacara-upacara pitra tiosan 

Ca. Naurin utang-utang pewaris manut panglokika 

 

PAWOS 55 

Mungguwing warisan kewaris ring Desa Pakraman : 

(1) Risampun kalaksanayang pitra yadnya lan hutang-hutang pewaris tuntas katawur wawu 

warisan dados kepah 

(2) Para ahli warisan sami polih pahan sangkaning pagunakaya, sajawaning karang/tegal 

ayahan Desa kaemong antuk ahli waris kasinanggeh karma ngarep 

(3) Sinalih tunggil ahli waris kengin tan polih pahan prade : 

Ha. Nilar kawitan lan sesananing agama  

Na. Alpaka guru rupaka 

Ca. Sentana rajeg kesah mawiwaha utawi pratisentana nyeburin soang-soang kabaos 

ninggal kadotan  

(4) Boya ahli waris, keningin muponin hasil manut dudonan, luire : 

Ha. Sentana luh, salami durung kesah mawiwaha 

Na. Balu luh wiadin muani nyeburin (soang-soang boya sentana) 

 

PAWOS 56 

(1) Prade sajeroning pakulawarga wenten ahli waris langkungan ring adiri patut : 

Ha. Kawentenang paigum indik pedum waris inucap  

Na. Yen tan prasids katunasang tatimbang ring Prajuru Desa  

Ca. Prade taler nenten cumpu ring panepas Prajuru Desa, patut kadawuhang ring 

paruman desa, prade taler tan kacumponin, kengin katunasang ring sang rumawos 

(Pengadilan Negeri) 

 



(2) Prade karang inucap kaputungan, patut Prajuru Desa nibakang ring : 

Ha. Sang sinanggeh ahli waris manut pawos 51 

Na. Sang kengin anggen sentana manut pawos 49 (2) miwah (3) 

Ca. Prade taler tan wenten cumpu ring panepas Prajuru Desa kengin kausahayang ring 

sang rumawos (Pengadilan Negeri) 

(3) Prade jantos karang desa kepah utawi kasepih, patut soang-soang nedunin makraman 

Desa ngarep 

SADTHAS SARGAH 

SUKERTA TATA PALEMAHAN 

Palet 1 

Indik Karang, Tegal lan Carik 

PAWOS 57 

1. Krama Desa pangemong karang ayahan Desa patut ngwatesin karang inucap antuk 

pagehan/turus utawi tembok mangda pekarganinya asri 

2. Wantes sisi kaler miwah kangin patut kakaryaning antuk sang ngamong karang ayahan 

inucap, sane mawasta gegaleng keluan, sajawaning tanah pecatu, tegal, utawi tanah 

padruweyan ngraga, sane kapiara wates sisi kelod miwah kauh, reh punika mawasta 

gegaleng kateben 

3. Prade karasayang pagehan inucap nglikadin, yan pada arsa panyandinge, kangin watese 

ngangge pinget, kewanten kasaksinin antuk Prajuru Desa utawi pracihna pal saking BPN 

4. Prade wenten karang kabebeng mangda kautsahayang wenten margi, kadulurin antuk 

darma suaka 

PAWOS 58 

1. Sinalih Tunggil Krama Desa Tan Kalugra : 

Ha. Ngalah-alah margi, tegal ayahan Desa, karang Desa  

Na. ngalah-alah tanah tegak kahyangan, setra lan sekancan tegak sinanggeh suci 

2. Prade wenten sekadi ring ajeng, sang ngalah-alah patut ngwaliang tanah inucap saha 

pamidana sepatutnya kadulurin upakara ring genah suci sane kealah-alah 

 

 

 



Palet 2 

Papayonan 

PAWOS 59 

1. Ngawit nandur papayonan, tanem tuwuh patut adepe amgung ngajeroang saking wates, 

prade jantos ngliwat wates wenang kasepat gantungin 

2. Yening wenten pepayonan ngungkulin samaliha mawastu mayanin kapasiga patut 

kawara antuk paiguman ping ajeng prasida sang nruwenang wit ngrebah utawi notor 

3. Prade sampun kawara taler tan wenten utsaha sang nruwenang wit sang rumasa 

matetehan/kajerihin wenang mesadok ring prajuru tur ri sampun kaparitatas kalugra 

ngicalang wit inucap 

4. Sang keni pamidanda panyangaskara saha prabeya arep ring wewangunan sang 

karubuhan luire 

Ha. Sang nruwenang wit sinangehang mayahin, prade pungkat ngurubuhin wit 

wewangunan krama sios 

Na. Sang notor munggul utawi ngrebah taru tur ngrubuhin wewangunan krama sios 

5. Krama desa patut ngamanggehang kawerdian tanem tuwuh sane ngawinang desane asri 

tur lestari 

Palet 3 

Wewangunan 

PAWOS 60 

1. Nyabran ngwangun patut : 

Ha. Masadok ring prajuru, ring ajeng prade wewangunan nganinin wates 

Na. ngangge asta bhumi miwah asta Kosala-kosali, sanistane manut patitis niskala  

Ca. tan nyayubin ka pisaga  

2. Prade wewangunan jantos nyayubin bilih-bilih temboke ring telenging wates ri sampun 

kawara tur kasadokang ring prajuru, wenang tembok inucap kagubar utawi sanistane 

mangda kakaryanang abangan 

 

 

 

 



Palet 4 

Wewalungan 

PAWOS 61 

1. Sahanan warga Desa sane mamiara wewalulngan (bawi, ri sampun mabelas utawi 

banteng lan selanturan ipun sampun masaluk tali), patut sayanga nitenin negul/nglogor 

mangda tan ngrusakin karang utawi pabianan krama tios, bilih-bilih jantos ngranjing 

ngletehin kahyangan  

2. Prade wenten wewalungan melumbar utawi ngeleb ngrusakin karang/pabianan krama 

sios, risampun kawara kengin kataban tur kadanda ngwaliang wit sane karusak saha naur 

panebas pamiaran tetabanan manut panglokikan Prajuru Desa 

3. Prade jantos ngeletehin tegak suci minakadi prmrajan (sanggah kamulan), ri sampun 

kaparitatas antuk prajuru wenang sang nruwenang kandanda mabuhu agung tebasan 

prayascita, durmanggala, utawi prayascita iwak bebek belangkalung, prade jantos 

ngeletehin Kahyangan Desa utawi Pura Pemaksan 

4. Krama Desa Patut nyerayanin wewalungan miwah sarwa prani, tan kapatutang maboros 

paksi miwah nuba ulam lan siosan punika 

 

SAPTAMAS SARGAH 

WICARA LAN PAMIDANDA 

Palet 1 

Indik Wicara 

PAWOS 62 

1. Sane wenang maosin makadi matusang wicara warga Desa inggih punika Bendesa utawi 

Prajuru Desa 

2. Dudonan maosin saha muputang wicara warga Desa kadi ring sor : 

Ha. Kaping ajeng kabaosin antuk Bendesa lan Prajuru Desa 

Na. Bandesa Pakraman tan prasida muputang katincapang ring Panglingsir Desa 

Ca. Prade taler pematut Panglingsir Desa tan kacumponin, katunasang ring paruman Desa 

sinanggeh wasananing pamutus 

 

 



PAWOS 63 

1. Sahanan wicara mawiwit kacorahan sakaluire sinanggeh nungkasin daging awig-awig, 

paswara miwah pararem Desa, Prajuru Desa patut digelis maosin tan nyantos pasadok  

2. Sajaba wicara kadi ring ajeng patut nyantos pasadok  

3. Panepase patut pastika nyantenang iwang patut malarapan Tri Pramana (saksi, ilikita, 

bukti) miwah tan maren nepek ring Catur Dresta 

 

Palet 2 

Indik Pamidanda 

PAWOS 64 

1. Desa wenang niwakang pamidanda ring warga Desa sane sisip 

2. Paniwak inucap kamargiang oleh Bendesa Desa Adat 

3. Bacakan pamidanda luire : 

Ha. Ayah panukun kasisipang  

Na. Danda arta (dosa, danda saha panikel paturunan) 

Ca. Rerampagan  

Ra. Kadaut karang ayahannya utawi kanorayang 

Ka. Panyanggaskara  

Da. Kawaliang pipilnyane (kawusang makrama) 

4. Pamidanda sane katiwakang patut masor singgih manut ring kasisipane  

5. Jinah utawi raja brana pamidanda ngeranjing dados druwen Desa 

 

PAWOS 65 

1. Krama sane langkung ring tigang paruman nglantur tan nawur urunan miwah dadendan 

wenang katikelang apeteluan, paruman kaping pat taler tan katawur katikelang atenga, 

kaping lima katikelang se wit, kaping enam tan katawur patut karampag 

2. Rerampagan ngangge tata cara kadi ring sor : 

Ha. Kelaksanayang antuk prajuru kasarengin antuk krama desane tigang diri maka saksi  

Na. Sang ngerampag saking darsana ngambil barang utawi nyawenin tanem tuwuh, 

akehnya manut ring utang sang kadol 



Ca. Prajuru miteketang mangda barang-barang sane kerampang digelis katebus, 

masengker awuku ring arahin pacang kadol 

Ra. Tan nganinin saluir barang sane patut inggilang manut Agama miwah mademang 

pangpajiwa sang kerampag 

 

PAWOS 66 

1. Prade sang pacang karampag ngwara (ngalangin) pamargi inucap mawastu antuk 

Desane utawi kanorayang 

2. Semalih yan purun taler ngalangin pamargi kadi ring ajeng tan wenten pamargi 

sajawaning kawaliang pipil nyane (kawusang makrama) 

3. Pamindanda inucap ring ajeng keni buntas risampun sang kakeninin : 

Ha. Nunas geng pangampura ring Krama Desa riantukan nguak pasubaya (pararem) 

Pecak 

Na. Nuar pangargan panguak pasubaya duk pacang karampag kadulurin prayascita 

 

ASTAMAS SARGAH 

NGUWAH NGUWUHIN AWIG-AWIG 

PAWOS 67 

1. Nguwah-nguwuhin awig-awig Desa puniki kamargiang antuk paruman Desa 

2. Paruman inucap mangda kadasarin antuk pakarsan Krama Desa Adat yadiastun 

kamedalang antuk prajuru sinunggal wiadin sinarengan 

 

PAWOS 68 

1. Sakaluiring sane wenten sederengnya patut kaanutang ring sadaging awig-awig puniki 

2. Sakaluiring sane durung kabaos sajaroning awig-awig puniki patut kamargiang manut 

tata cara sane sampun ketah mamargi kadulurin antuk pararem-pararem 

 

 

 



NAVAMAS SARGAH 

SAMAPTA 

PAWOS 69 

1. Awig-awig puniki mawasta awig-awig Desa Adat Tanggahan Gunung  

2. Awig-awig puniki kemargiang ngawit kasungkemin ring Paruman 

 

PAWOS 70 

1. Awig-awig puniki kasungkemin ring paruman duk rahina 

2. Awig-awig puniki kelingga tanganin antuk Prajuru Desa Adat Tanggahan Gunung, Dulu 

Desa Adat Tanggahan Gunung, saha kesaksiang olih Kelihan Banjar Dinas, Prebekel 

Desa Sulahan lan Camat Susut,  saha kapikukuh antuk Bupati Bangli 

 

 

KALINGGA TANGANIN OLIH 

I. Prajuru Desa Adat Tanggahan Gunung 

 

1. Bendesa Adat        3.   Petajuh 

 

 

I Ketut Dapet                                                                             I Wayan Nurida 

 

2. Penyarikan       4.   Patengen 

 

 

Kadek Agus Adiputra, SE          I Nyoman Widnyana, SE 

 

 

 

 

 



II.  Dulu Desa Adat Tanggahan Gunung 

1. Jero Mekel (Penglingsir) 

 

I Ketut Suparsa 

 

2. Kelihan Banjar Adat 

 

I Made Patrem, SH 

 

III. Pinaka Saksi 

1. Kelihan Banjar Dinas      2. Perbekel Desa Sulahan 

 

 

I Putu Wira Darmendra, SH                  I Gusti Made Dwi Adnyana Putra 

 

 

Camat Susut  

 

 

 I Nyoman Sedana. S.Sos 

 

IV. Pinaka Pamikukuh 

 

Bupati Bangli  

 

Sang Nyoman Sedana Arta, SE 


